
Pêuan diversci fra questi êse notæ

Che de poeti han ô nomme ô vanto e a stimma,

Ma che fabbrican versci non zittæ

A-ô vivo fêugo, ma rascciæ co-a limma;

Che insomma tentan con temeritæ

Profana do Parnaso ascende in çimma

Do mû e de l’aze a-ô trotto e a-ô passo stanc,

Non do Pegaso a-ô slanço e a-ô volo franco.

Di genii sommi questi pù l’influenza

Temman, ma non pe-a mæxima raxon;

No pe scrupolo, intendo, de conscienza,

Ma pe uña gretta e pæscima opinion;

Perchè lô creddan solo boña a scienza,

Chi ha per base a rotiña e a tradizion,

E a-ô so moddo de vedde en sccette e vee

Sublimi stravaganze e neûve idee.

E perchè pe-ô gran ciæo che mandao lô

Ecclissandose un pö (comme ecclissæ

Restan e stelle a-ô comparî do sô)

Questa baronda de mediocritæ,

A quæ a se gode i titoli d’onô,

E graddi e impieghi e cattedre in çittæ

O pe favô, o pe intrigo, o monopolio,

Ne-ô so interesse a söfre, e ne-ô so orgolio.

Prodûan i genii, comme uña cometa,

Sentimenti fra-ô popolo contrai:

L’astronomo, ô filosofo e ô poeta

L’ammiran; ma un pronostico de guai

A marmaggia credendola a s’inqueta....

Eppù a-e nazioîn i ommi straordinai

Annunzian, comme a stella di remaggi,

Sempre aumento de lûmmi e de vantaggi!

